
ТАҚРИЗИ
муқарризи расмӣ ба диссертатсияи Қаюмова Мубина Бобоевна дар 

мавзуи «Антропонимияи Кӯлоб ва атрофи он (таҳқиқи забоншиносӣ)» 
барои дарёфти дараҷаи илмии номзади илми филология аз рӯйи ихтисоси 

10.02.01 - Забони тоҷикӣ

Тадқиқи номвожаҳои ашхоси ҳудуди Тоҷикистон баъди солҳои 50- 
уми асри XX оғоз гардида, дар ин замина пажӯҳишҳои судманд аз 
ҷониби муҳаққиқони тоҷику рус рӯйи кор омад, ки онҳо пояҳои ин 
қисмати забоншиносии тоҷикро тарҳрезӣ ва мустаҳкам намудаанд. 
Пажӯҳишҳои А.Л.Хромов, О.Ғафуров, Ф.Абдулло, Ш.Ҳайдарӣ 
(Ҳайдаров) ва дигарон, ки дар ин замина арзи ҳастӣ кардаанд, сиҳатии 
андешаи моро таъйид месозанд. Дар солҳои баъдӣ, асосан, муҳаққиқони 

ватанӣ ба омӯзишу баррасии номвожаҳои ашхос ҳиммат гумошта, 
аксаран ба тадқиқи антропонимҳои осори адабиву таърихӣ иштиғол 
варзиданд, ки С.Абодуллоева, Р.Шоев, Д.Майунусов, Ҷ.Темуров, 

Ф.Давлатова, Ш.Рустамшоро метавон дар ҳамин радиф ба ҳисоб овард.
Дар миёни муҳаққиқони фавқуззикри соҳаи ономастикаи тоҷик 

хидматҳои забоншинос Ш.Ҳайдарӣ назаррастар буда, дар заминаи 
антропонимҳои Тоҷикистон пажӯҳишҳои шоистаи таҳсинро ба анҷом 
расонида, номвожаҳои ашхоси ноҳияи Ашти вилояти Суғд ва вилояти 
Хатлонро ҷамъоварӣ ва таснифу тадқиқ намудааст.

Мусаллам аст, ки ба маърази тадқиқ кашидани номвожаҳои ашхоси 

мутадовил нисбат ба антропонимҳои мазкур дар осори адабиву таърихӣ 

ва динӣ дорои арзиши бештари илмиву амалӣ мебошад ва ба ҷамъоварӣ, 
таснифу тадқиқи онҳо машғул гардидан кори хайру шоистаи таҳсин аст. 
Зеро ономастикаи осори мактуб, минҷумла, антропонимҳо, аллакай, аз 
варатаи муҳлик раҳо шудаву ҷон ба саломат бурдаанд, аммо 
номвожаҳои ашхоси мутадовил ҳанӯз дар марҳилаи хатар қарор дошта, 
махсусан дар замони ҷаҳонгаройӣ (глобализатсия) ва таҳоҷуми фарҳангӣ 
ҷамъоварӣ ва омӯзиши онҳо масъалаи мубрам ва талаботи замон 
мебошад. Аҳамияти тадқиқи номвожаҳои ашхоси роиҷ махсусан дар он 
зоҳир мегардад, ки онҳо дар баробари нигоҳ доштани суннати 

номгузории миллӣ, аносири луғавии асливу иқтибосӣ буда, ҳамчунин, 
падидаҳои фарҳангиву сиёсиро низ дар худ таҷассум менамоянд ва як 

ҷузъи фарҳанг ва ҳувияти миллӣ ба шумор мераванд.
Дар солҳои охир ба масъалаи омӯзиши антропонимҳо, ки фарогири 

фарҳанги номгузорӣ, расму анъанаи интихоби ном ва дар маҷмуъ, 

таъриху тамаддуни гузаштагони моро инъикос намудаанд, таваҷҷуҳи 
махсусе зоҳир гардидааст, ки дар ин самт дастпарварони мактаби 
ономастикии профессор Ҷумъахон Алимӣ дар Донишгоҳи давлатии 
Кӯлоб ба номи Абуабдуллоҳи Рӯдакӣ гӯйи сабқатро аз дигарон 
рабудаанд. Далели ин гуфта метавонад чандин тадқиқотҳои 
ономастикиро ном бурд, ки аз ҷониби аспирантону унвонҷӯёни ин 
боргоҳи хирад ба анҷом расидаанд, ки антропонимикаи «Қасас-ул- 
анбиё», «Таърихи Сиистон», «Ҳазору як шаб», «Таърихи Балъамӣ» ва 
ғайра аз ҳамин шуморанд.

Диссертатсияи Қаюмова Мубина Бобоевна дар мавзуи 
«Антропонимияи Кӯлоб ва атрофи он (таҳқиқи забоншиносӣ)» низ аз 

шумори пажӯҳишҳои ономастикии фавқуззикр мебошад, ки дар 
кафедраи забоншиносӣ ва таърихи забони Донишгоҳи давлатии Кӯлоб 
ба номи Абуабдуллоҳи Рӯдакӣ ба анҷом расидааст. Аз унвони рисола 
пайдост, ки он ба тадқиқи лингвистии номвожаҳои ашхоси яке аз 

қисматҳои Тоҷикистон, ки дорои таърихи қадимӣ аст, минтақаи Кӯлоби 

бостон ва атрофи он бахшида шудааст.
Муллиф сохтори рисолаи хешро дар қолаби муқаддима, се боб, 

зербобҳову хулоса, феҳристи адабиёт ва луғати мухтасари номвожаҳои 

ашхоси минтақаи Кӯлоб ва атрофи он тарҳрезӣ намуда, аз диаграммаҳо 
ва ҷадвал низ истифода кардааст. Мувофиқи талаботи таҳияи рисолаи 
илмӣ, дар муқаддима масоили мухталифи зарурати таҳқиқ, дараҷаи 
омӯзиш, мақсаду вазифаҳо, предмету объект, асосҳои назариявию 
методологӣ, нуктаҳои ба ҳимоя пешниҳодшаванда ва аҳамияти 
назариявию амалии пажӯҳиш баррасӣ шудааст. Аз нуктаҳое, ки дар 

муқаддима тазаккур ёфтааст, метавон самтҳои таҳқиқот ва ҳадафу 

мақсадҳои унвонҷӯро дар пажӯҳиши масъалаи мазкур дарк намуд.

«Тавсифи таърихию забоншиносии антропонимияи Кӯлоб ва 

атрофи он» унвони боби нахустини рисолаи М.Қаюмова буда, дар он 
мулоҳизаҳои муқаддимотӣ перомуни номвожаҳои ашхос, 
антропонимика ва вижагиҳои он аз назари тадқиқ гузаронида шуда, дар 

асоси сарчашмаҳо ва осори тадқиқӣ доир ба таъриху ҷуғрофияи Бохтар, 
Хатлон ва Кӯлоб маълумоти арзишманд фароҳам оварда шудааст. 
Хдмчунин, сохтор ва калимасозии антропонимияи минтақаи Кӯлоб ва 

атрофи он ба маърази тадқиқ кашида шуда, хусусияти садоноку ҳамсадо 
дар низоми антропонимия бо мисолҳо нишон дода шудааст. Гӯйиши 
минтақаи Кӯлоб ва атрофи он ки дорои хусусиятҳои савтии ба худ хос 

мебошад, ба муаллифи рисола имкон додааст, ки доир ба мухтассоти 
садоноку баъзе ҳамсадҳо дар системаи антропонимияи ин маҳал ибрози 
назар намояд. Зикр намудан бамаврид аст, ки хусусиятҳои садоноку 
ҳамсадоҳоро дар низоми номвожаҳои ашхос баррасиву тадқиқ намудан 

ва дар ин замина пешниҳоди хулосаҳои ҷолибу дорои бунёди қавии 
илмиву мантиқӣ муҳим ва дорои арзиши баланд мебошад.

Аз баррасии муаллифи рисола маълум мегардад, ки дар низоми 
антропонимияи Кӯлоб ҳамсадоҳо дорои баъзе вежагиҳои аз забони 
тоҷикии адабӣ фарқкунанда буда, дар системаи номвожаҳои ашхоси 
минтақаи мавриди назар ҳодисаҳои савтии марбут ба консонантизмҳо 
низ фаровон ба назар мерасанд.

Ҳамчунин, доир ба ҳодисаҳои фонетикии алоқаманд ба садонокҳо 
дар таркиби номвожаҳои ашхос баррасиҳо сурат гирифта, дар қиёс бо 
забони адабӣ тофавутҳо нишон дода шудааст, ки аҳамиятнок арзёбӣ 
мешавад, зеро бар хилофи забони адабӣ дар ҳамаи шеваҳои забони 

тоҷикӣ дносири луғавӣ, минҷумла антропонимҳо дорои хусусиятҳои 
хоси савтӣ ҳастанд ва тадқиқ намудани ин ҷиҳати онҳо дорои арзиши 
амалӣ мебошад.

Унвонҷӯ боби дувуми рисолаи хешро «Тавсифи луғавию маъноии 

антропонимия» номгузорӣ намуда, дар он масъалаҳои луғавию маъноии 

антропонимия, чандомади онҳо ва ҷузъҳо (патронимҳо)-и сермаҳсули 
антропонимсозро аз назар гузаронидааст. Аз маводҳои фактологие, ки 
муаллиф ҷамъоварӣ намудааст, маълум мегардад, ки антропонимҳои ин 
минтақа аз рӯйи қолаб ба чанд гурӯҳ тасниф гардида, як қисмати калони 
онҳоро номвожаҳои ашхоси сохта ташкил медиҳанд, ки аз реша ва 
формантҳо ташаккул ёфтаанд. Ҷузъҳои номсози «арда», «беҳ», «вон», 
«гул», «гурд», «зод», «испан», «кай», «таҳм», «ману», «моҳ», «меҳр», 
«нуш» доираи истифодаи густурда дошта, ин формантҳо на танҳо дар 
системаи номвожаҳои ашхоси муосир, балки дар гузашта низ фаъол 
буда, дар ташаккули антропонимияи адабӣ низ нақши бориз доштанд. 
Аз ҷумла, ин гурӯҳи формантҳо дар «Шоҳнома»-и Ҳакими Тӯсӣ фаровон 

ба кор рафта, садҳо номвожаи ашхосро метавон ҳамчун бурҳони қотеъ 
зикр намуд, ки бо истифода аз ин гурӯҳи формантҳои номсоз шакл 
гирифтаанд. Воқеан, тавассути формантҳо ташаккул ёфатни 

антропонимҳо як ҳодисаи маъмул буда, натанҳо номвожаҳои ашхоси 
минтақаи Кӯлоб ва атрофи он тавассути ин гурӯҳи анҷомаҳои номсоз 

шакл гирифтаанд, балки дар системаи номҳои манотиқи дигар ва 

ономастикаи осори адабиву таърихӣ ин зуҳуротро метавон ба хубӣ 
мушоҳида намуд.

Боби сеюми рисолаи М.Қаюмова «Қабатҳои забонӣ ва патронимҳои 

номсоз» унвон дошта, дар он асосан баромади забонии антропонимҳои 

минтақаи Кӯлоб ва атрофи он аз назари тадқиқ гузаронида шудааст. 
Мусаллам аст, ки чун таркиби луғавии забон системаи асосии 
номвожаҳоро антропонимҳое ташкил мекунанд, ки аз ҷиҳати баромади 

забонӣ аслан эронӣ буда, ҳазорсолаҳо дар фарҳанги номгузории миллати 
тоҷик соҳиби мақоми шоиста ҳастанд ва суннати номгузориро нигоҳ 
доштаанд, ки омӯхтани онҳо аз чанд ҷиҳат муҳим арзёбӣ гардида, 
тадқиқи онҳо барои муайян намудани баъзе саҳифаҳои тираи таърихи 
миллат ҳамчун сарчашмаи боэътимод хидмати босазое менамоянд.

Антропонимҳои арабӣ ва ҷойгоҳи онҳо дар системаи номгузории 
минтақаи Кӯлоб ва атрофи он масъалаи дигаре аст, ки дар ин боб 

омӯзишу тадқиқ шудааст. Бояд гуфт, ки номвожаҳое, ки арабиасл 
мебошанд, аксарият ҷанбаи динӣ дошта, номи пайғамбарон, ҳамсарону 
фарзандони онҳо, саҳабагон, олимони соҳаи дин, шахсиятҳои машҳур 

дар олами ислом ҳастанд, ки аксарияти онҳо на танҳо дар минтақаи 
мавриди назар доираи истифодаи густурда доранд, балки дар қаламрави 
бузурги ислом аксарият серистеъмол мебошанд.

Номвожаҳои ашхоси яҳудӣ, ки дар рисола мавриди тадқиқ қарор 
гирифтаанд, асосан номҳои пайғамбарон ҳастанд, ки иқтибосоти 
бавосита буда, тавассути забони арабӣ ва фарҳанги исломӣ вориди 
низоми антропонимикаи мардуми манотиқи мухталиф, минҷумла Кӯлоб 
ва атрофи он гардидаанд.

Таъсирпазирии забонҳо аз ҳамдигар як ҳодисаи табиӣ буда, 
интиқоли вожаҳо аз як забон ба забони дигар басе маъмул аст, ки 
муҳаққиқон чанд омили асосии онро тазккур додаанд. Дар ҷараёни аз як 
забон ба дигаре вом шудани аносири луғавӣ номвожаҳои ашхос низ 

интиқол меёбанд, ки номҳои юнониву арабӣ, туркиву муғулӣ дар 

системаи антропонимияи тоҷикӣ бар ин гуфтаҳо гувоҳанд. Имрӯз дар 
қаламрави бузурги забони форсии тоҷикӣ минтақаеро наметавони пайдо 
намуд, ки дар низоми он номвожаҳои ашхоси арабиву туркӣ ва юнониву 

забонҳои дигар ба назар нарасанд. Вобаста ба қабатҳои этникӣ, дар он 
ҷойҳое, ки туркнажодон бо тоҷикзабонон дар ҳамсоягӣ умр ба сар 
мебаранд, номвожаҳои ашхоси туркиасл доираи истифодаи бештар 

дошта, баръакс он ҷое, ки фақат тоҷикон ҳастанд, номҳои эронӣ 
аксариятро ташкил медиҳанд.

Муаллифи рисола таъкид менамояд, ки номвожаҳои ашхоси туркӣ - 

муғулӣ соҳиби мақоми чашмрас буда, онҳо баъд аз номҳои эронӣ дар ин 
минтақа ҷои дуюмро ишғол менамоянд. Бакасрат дучор омадани номҳои 
иқтибосии туркӣ - муғулӣ дар Кӯлоб ва атрофи он дар он аст, ки ақвоми 
мухталифи туркнажоди бисёр ин ҷой сукунат дошта, забони онҳо ва 

фарҳанги номгузорияшон ба системаи антропонимияи ин минтақа 

бетаъсир намондааст.

Зарурати ба риштаи таҳқиқ кашидани антропонимҳои мутадовил 
дар он зоҳир мегардад, ки ҷамъоварӣ, омӯзишу тадқиқи онҳо барои 
забоншиносӣ, таърих, фарҳангшиносӣ, этнография ва ғайра аҳамияти 
бузурги илмиву амалӣ доранд.

Дар қисмати хулоса, муаллифи рисола пас аз омӯзишу тадқиқи 

ҷанбаҳои лингвистии антропонимияи минтақаи Кӯлоб ва атрофи он 
андешаҳову бардоштҳои. хешро дар 23 нукта нишон додааст, ки онҳо 
дорои бунёди илмии қавӣ ва мантиқи устувор мебошанд.

Аз ҷадвали чандомади антропонимҳои минтақаи Кӯлоб ва атрофи 
он ки дар рисола оварда шудааст, маълум мегардад, ки номвожаҳои 
тоҷикӣ аз мавқеи муҳиму назаррас бархӯрдор буда, дар ҷойи аввал 
меистанд. Дар охири рисола луғати мухтасари антропонимияро замина 
намуда, аз рӯйи категорияи ҷинсият онҳоро ба ду гурӯҳ - мардона ва 
занона тасниф намудааст, ки барои муқоиса ба номвожаҳои ашхоси 
минтақаҳои дигари Тоҷикистон ва умуман, қаламрави забони форсии 
тоҷикӣ муҳим арзёбӣ мешавад.

Дар радифи дастовардҳои илмие, ки муаллиф рисола зимни 
пажӯҳиш ба онҳо даст ёфтааст ва мо ба чанде аз онҳо ишора намудем, як 
қатор нуқсонҳо илмӣ ва камбудиҳо ба назар расид, ки зикр 
намуданашонро ба мақсад мувофиқ медонем:

1. Дар саҳ. 15-16 усулҳои таҳқиқи ономастикӣ зикр шудааст, ки 

дар кадом асос ё дар такя бо афкори кадом муҳаққиқ сурат гирифтани 

онҳо маълум нест;
2. Аксар маврид зимни овардани иқтибос танҳо рақами адабиёт 

нишон дода шуда, саҳифаи он маълум нест. Дар ҳоле, ки баъзе асарҳо 
мувофиқи феҳрист аз чанд ҷилд иборат ҳастанд. Масалан, аз «Ғиёс-ул- 
луғот» иқтибос оварда, рақами 39-ро нишон медиҳад, ки бар хилофи 

меъёрҳои илмӣ мебошад;
3. Аз муҳаққиқи эронӣ Сайид Абутолиби Миробидинӣ 

мазмунан иқтибос меорад ва ба ягон сарчашма ишора намекунад (саҳ. 
,29). Ҳатто дар феҳристи адабиёт мақола ё китобе аз ӯ зикр нашудааст;

4. Дар бораи забони бохтарӣ андешаронӣ намуда, зикр месозад, 
ки олимони асри XIX онро бо забони авестоӣ як мешуморанд. Аммо 
норӯшан аст, ки муаллифи рисола кадом олимро дар назар дорад 

(саҳ.31);
5. Доир ба топоними Хатлон ибрози назар намуда, аз 

А.Девонақулов иқтибос меорад ва рақами 39-ро нишон медиҳад, ки дар 
феҳристи адабиёт номе аз ин олим нест ва зери рақами 39 тамоман 
адабиёти дигар аст. Дар саҳ. 42 ба асари номшинос В.Ташитский ишора 
мекунад (адабиёти 122), аммо дар рӯйхати адабиёти номи ин олим 
тамоман зикр нашудааст;

6. Ба андешаи мо, фасли сеюми боби якум «Бохтар, Хатлон ва 
Кӯлоб» (саҳ.28-41), ки дар он асосан маълумоти таърихиву ҷуғрофӣ 

оварда шудааст, ба мавзуи рисола чандон алоқаманд набуда, зиёдатӣ 
менамояд. Зеро тадқиқот дар заминаи номвожаҳои ашхоси Кӯлоби 
ҳозира сурат гирифтааст, ки бо маълумоти мухтасар иктфо кардан ба 

мақсад созгортар аст; дар саҳ. 39-41 доир ба Кӯлоб ва атрофи он 

маълумоти гуногуни таърихиву ҷуғрофиеро меорад, ки аслан ба онҳо 
ҳоҷат набуда, сониян ба ягон сарчаша ё асари тадқиқотӣ ишора 

намекунад, то пояҳои илмии рисола қавӣ гарданд;
7. Зимни баррасии антропонимҳои навъи сода номвожаи 

«Рустам»-ро низ ба ҳамин гурӯҳ ворид менамояд, ки аз назари таҳлили 
диахронӣ кайҳо собит шудааст, ки ин ном таърихан аз ду ҷузъ иборат 
аст. (Аз ҷумла, Мустафо Пошанг «Зебономҳои ориёӣ» саҳ. 200). 
Ҳамчунин худи муаллиф дар саҳ.105 рисолаи мавриди тақриз аз ду ҷузъ 
иборат будани онро зикр намудааст;

8. Муллифи рисола этимологияи номвожаҳоро меорад, аммо ба 

ягон фарҳангнома ва ё адабиёти тадқиқӣ ишора намекунад. Масалан, 
таҳлили марбути номвожаи Фаридун (саҳ. 81);

9. Дар фишурдаи рисола овардани маълумоти маъмуриву 
ҷуғрофӣ ва зикри гузарҳои Кӯлоб (саҳ. 11) ба мақсад мувофиқ нест.

Бояд гуфт, ки камбудиҳои ҷойдошта ислоҳшаванда буда, аксарияти 

онҳо наметавонанд арзиши илмии рисоларо коста гардонанд ва ба 
муҳтавои он халал ворид созанд. Фишурада ба сохтор ва мазмуну 
муҳтавои рисола мутаносиб буда, мақолаҳое, ки муаллиф дар нашрияҳои 

тавсияшудаи Муассисаи давлатии КОА-и назди Президенти Ҷумҳурии 
Тоҷикистон интишор сохтааст, мундариҷа ва натиҷаҳои муҳимтарини 
таҳқиқро инъикос мекунанд.

Хулоса, диссертатсияи Қаюмова Мубина Бобоевна дар мавзуи 

«Антропонимияи Кӯлоб ва атрофи он (таҳқиқи забоншиносӣ)» 
тадқиқоти анҷомёфта буда, ба талаботи Низомномаи Комиссияи олии 
аттестатсионии назди Президенти Ҷумҳурии Тоҷикистон ҷавобгӯ ва 

муаллифи он сазовори дарёфти дараҷаи илмии номзади илми филология 
аз рӯйи ихтисоси 10.02.01 - Забони тоҷикӣ мебошад.

Муқарризи расми:
номзади илми филология, дотсенти 
кафедраи умумидонишгоҳии 
забони тоҷикии МДТ «Донишгоҳи 
давлатии Хуҷанд ба номи академик 
Бобоҷон Ғафуров» Одинаев А.И.

Имзои Одинаев А. И.-ро тасдиқ мекунам:
Сардори раёсати кадрҳо ва корҳои махсуси .
«Донишгоҳи давлатии Хуҷанд ба номи академик
Бобоҷон Ғафуров»
Суроға: ■
735700, Ҷумҳурии Тоҷикистон, ' г |
шаҳри Хуҷанд, гузаргоҳи Мавлонбеков АӯУ
МДТ «Донишгоҳи давлатии Хуҷанд ба номй академик

Наврузов Э.

Бобоҷон Ғафуров» 
телефон: (992-3422) 6-52-73, 
факс: (992-3422) 6 -75-18

« СА » марти соли 2023

